

Агенцијата за заштита на правото на слободен пристап до информациите од јавен карактер согласно член 109 став 4 и 5 од Законот за општата управна постапка („Службен весник на Република Македонија“ бр. 124/2015), а врз основа на член 27 и член 34 став (1) од Законот за слободен пристап до информации од јавен карактер („Службен весник на Република Северна Македонија“ бр. 101/2019) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр. 60/20), постапувајќи по Жалбата изјавена од С.Р., поднесена против Врховниот суд на Република Северна Македонија, по предметот Барање за пристап до информации од јавен карактер, на 19.12.2025 година го донесе следното
Р Е Ш Е Н И Е

1.Жалбата изјавени од С.Р., поднесена против Врховниот суд на Република Северна Македонија, заведена во Агенцијата под бр.08-601 на 11.12.2025 година, по предметот Барање за пристап до информации од јавен карактер, СЕ ОДБИВА како неоснована.
О Б Р А З Л О Ж Е Н И Е

С.Р., како што е наведено во Жалбата, на 01.12.2025 година поднел Барање за пристап до информации од јавен карактер до Врховниот суд на Република Северна Македонија, со кое побарала по пошта или преку е-маил да и бидат доставени одговори на следните прашања: 
„1.Дали смее извршителот да издава повеќе налози за една иста работа?
2. Дали смее извршителот да го менува главниот долг со додавање на разни камати и зголемување на трошоци?
3. Дали смее извршителот да го менува средството за извршување во текот на постапката?
4. Дали извршителот смее да го менува налогот/налозите за една иста работа и во содржината покрај износот?
5. Дали смее извршителот да изготви налог за наплата на 1/5 со кој ќе извршува на плата која е под минимална и работата е на пола работно време?
6. Дали смее извршителот да ја блокира сметката на лице кое не е вработено?
7. Дали смее извршителот да ја блокира сметката на лице кое има договор за работа на проект и платата му е под минималната плата на пола работно време и му е единствен извор на приход и да му ја извршува цела плата (како треба да постапи извршителот согласно закон во тој случај)?
8. Со кои членови од законот за извршување се уредени овие постапки за извршување?“.
Постапувајќи по наведеното Барање, Врховниот суд на Република Северна 


Македонија до Барателот доставил Известување СПИ-Р.бр.8/25 од 04.12.2025 година. Во него е наведено дека „...По разгледување на вашето барање е утврдено дека на начин како што е поставено не ги содржи елементите за слободен пристап до информации од јавен карактер...Во конкретното барање...се бара толкување, совет и мислење во врска со Законот за извршување, што се информации со кои не располага судот согласно неговите надлежности...во барањето не се бара конкретен документ или постоечка информација, туку се поставуваат прашања до судот. Судот според законот не е должен да создава нови информации, да дава толкувања, да објаснува закони или да дава правни мислења врз основа на поднесени барања за слободен пристап до информации од јавен карактер„.
Незадоволен од добиениот одговор во Известувањето СПИ-Р.бр.8/25 од 04.12.2025 година, Барателот на информации поднел Жалба до Агенцијата, заведена под бр.08-601 на 11.12.2025 година.
Агенцијата со електронски допис бр. 08-601 од 11.12.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
На 18.12.2025 година Имателот на информации до Агенцијата достави Одговор на жалба бр.8/25-2 од 17.12.2025 година, со кој останува во целост на наводите во Известувањето СПИ-Р.бр.8/25 од 04.12.2025 година, дообјаснувајќи ги истите во четири точки: Усогласеност со Законот за слободен пристап до информации од јавен карактер; Природа на поднесеното барање; Несоодветност на барањето со дефиницијата за „информација од јавен карактер“ и Цел на Законот за слободен пристап до информации од јавен карактер.
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ги разгледа Жалбата изјавена од Барателот на информацијата и останатите расположливи списи по предметот, при што Жалбата ја одби како неоснована, а  поради следното:
Агенцијата констатира дека во конкрениот случај Имателот на информации правилно постапил согласно Законот за слободен пристап до информации од јавен карактер и го известил Барателот дека не располага со одговори на поставените прашања.
Агенцијата му укажува на Барателот на информации дека, согласно член 3 став 1 алинеа 2 од Законот за слободен пристап до информации од јавен карактер  „информација од јавен карактер е информација во која било форма што ја создал или со која располага имателот на информацијата согласно со неговите надлежности“. Поради тоа Имателот на информации не е должен да одговара на прашања насловени како  Барање за слободен пристап до информации од јавен карактер, односно да создава нови информации за да го задоволи Барателот во однос на неговото поднесено Барање. 

Согласно погоре наведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.

Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

									Директор,
	                                                                                               Пламенка Бојчева

